
Маърузачи судья

      



      Биринчи инстанция судида раислик

Ф.Халилов






      қилган судья: В.Караманов
ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ

А Ж Р И М И
2024 йил 30 январь куни Тошкент шаҳар суди судлов ҳайъатининг апелляция инстанцияси ўз биносида, очиқ суд мажлисида, 

раислик қилувчи судья: М.Ахмедов,

ҳайъат судьялари: Н.Касимова ва Ф.Халиловдан иборат таркибда, Д.Олимовнинг котиблигида, тарафлардан Тошкент шаҳар прокуратураси бўлим бошлиғи ўринбосари М.Комилов, судланувчи Д.Бвқлдао ва унинг манфаатларини ҳимоя қилган адвокат А.Алимкулов, судланувчи М.Мдлқврап ва унинг манфаатларини ҳимоя қилган адвокат М.Холисоваларнинг иштирокида, Д.Бвқлдао ва М.Мдлқврапларга оид жиноят ишини, ҳукмга нисбатан судланувчилар Д.Бвқлдао ва М.Мдлқвраплар томонидан келтирилган шикоят асосида апелляция тартибида кўриб чиқиб, қуйидагиларни

а н и қ л а д и:

Жиноят ишлари бўйича Олмазор туман судининг 2023 йил 
11 декабрдаги ҳукмига кўра: 

1985 йил 16 октябрда Қашқадарё вилоятида туғилган, ўзбек, Ўзбекистон фуқароси, маълумоти ўрта,  турмушидан ажрашган, 2 нафар фарзанди бор, муқаддам судланмаган, ишламаган, Қашқадарё вилояти, Нишон тумани, “Улуғбек” МФЙ, Амур Темур кўчаси, 
2-уй, Б-хонадонда яшаган, иш бўйича қамоққа олиш тарзидаги эҳтиёт чораси қўлланилган Бвқлдао Дқвлар Рвлдаф
Ўзбекистон Республикаси ЖК 135-моддаси 3-қисмининг “а” банди билан ЖКнинг 57-моддаси қўлланиб, 4 йил озодликдан маҳрум қилиш жазосига судланган.
1981 йил 9 августда Андижон вилоятида туғилган, ўзбек, Ўзбекистон фуқароси, маълумоти ўрта, оилали, 
1 нафар фарзанди бор, муқаддам судланмаган, ишламаган, Қашқадарё вилояти, Қарши шаҳри, “Пахтакор-1” МФЙ, 10-А-уй, 36-хонадонда яшаган, иш бўйича қамоққа олиш тарзидаги эҳтиёт чораси қўлланилган Мдлқврап Мжқвдоа Ғқвлда
Ўзбекистон Республикаси ЖК 135-моддаси 3-қисмининг “а” банди билан ЖКнинг 57-моддаси қўлланиб, 4 йил озодликдан маҳрум қилиш жазосига судланган.
Дастлабки тергов даврида 2023 йил 26 июль куни туғилган Базаров Муҳаммадризо Тўлқин ўғли Тошкент шаҳар Соғлиқни сақлаш бош бошқармаси Юнусобод туман ҳудудий тиббий бирлашмаси шаҳар болалар уйи Давлат корхонасига топширилганлиги қайд этилган.

Суднинг ҳукмига кўра, Д.Бвқлдао 2023 йил 31 июль куни соат 
13:35 ларда, Мдлқврап Мжқвдоа ва Мдлқврап Мавлудахонлар билан олдиндан тил бириктириб, бир гуруҳ бўлишиб, 2023 йил 26 июль куни туғилган ўғли Базаров Муҳаммадризо Тўлқин ўғлини ўн саккиз ёшга тўлмаганлиги аён бўлган ҳолатда сотишга келишиб, Чилонзор тумани, Чилонзор метро бекатидаги “Оқтепа лаваш” овқатланиш шаҳобчаси олдида, Тожиев Зафарга 9.000 АҚШ долларига сотган вақтида Ўзбекистон Республикаси Бош прокуратураси ҳузуридаги Иқтисодий жиноятларга қарши курашиш Департаментининг Олмазор туман бўлими, Ўзбекистон Республикаси ДХХ ҳамда Тошкент шаҳар ИИББ ЖҚБК ва ИЖҚКБ ходимлари томонидан ўтказилган тезкор тадбир давомида ашёвий далиллар билан қўлга олинган.
Судланувчи Д.Бвқлдао ва М.Мдлқвраплар ўз шикоятларида, айбларига тўлиқ иқрор ва қилмишларидан чин кўнгилдан пушаймонликларини инобатга олиб, суд ҳукми билан тайинган жазони енгилроғига алмаштиришни сўрашган.
Апелляция инстанцияси суди, иш бўйича судья Ф.Халиловнинг маърузасини, Тошкент шаҳар прокуратураси прокурори М.Комиловнинг ҳукмни ўзгаришсиз қолдириш ҳақидаги, судланувчи Д.Бвқлдао ва унинг адвокати А.Алимкулов, судланувчи М.Мдлқврап ва унинг адвокати М.Холисоваларнинг шикоят важларини қувватлаб, билдирган фикрларини тинглаб, жиноят иши ҳужжатларини атрофлича ўрганиб чиқиб, қуйидагиларга кўра, суд ҳукмини ўзгаришсиз қолдиришни лозим топади.

Суд, иш бўйича ҳақиқий ҳолатни аниқлашда Ўзбекистон Республикаси ЖПКнинг 22 ва 26-моддалари талабларига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.

Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.

Судланувчи Д.Бвқлдао ва М.Мдлқврапларнинг суд ҳукмида кўрсатилган жиноятни содир этганликдаги айби, сўроқ баённомалари, ариза, пул маблағларига кимёвий ишлов бериш ва уларни аризачига тақдим этиш ва овоз ёзиш мосламасини тақдим этиш, шахсни кўздан кечириш, ариза юзасидан ўтказилган тезкор тадбир, пул ва овоз ёзиш мосламасини қайтариб олиш, нарсани кўздан кўздан кечириш тўғрисидаги баённомалар ва уларга илова фотосуратлар, суд кимёвий экспертизаси хулосалари ва унга илова фотосуратлар, сўзлашувлар ёзилган аудиоёзувларни кўздан кечириш ва эшитиб кўриш ҳақидаги стенограмма баённомаси, юзлаштириш баённомалари ҳамда жиноят ишида тўпланган ва суд мажлисида аниқланган бошқа далиллар мажмуи билан тўлиқ ўз тасдиғини топган.
Судланувчи Д.Бвқлдао ва М.Мдлқврапларнинг шикоятларидаги жазони енгиллаштириш ҳақидаги важлари билан келишиб бўлмайди.

Чунончи, Ўзбекистон Республикаси Олий суди Пленумининг 
2014 йил 23 майдаги “Суд ҳукми тўғрисида”ги қарори 28-бандининг иккинчи хатбошисида, судлар жазо тайинлашда, содир этилган жиноятнинг ижтимоий хавфлилик даражасини ва хусусиятини, содир этилган қилмишнинг сабабларини, келтирилган зарарнинг миқдори ва хусусияти, айбдорнинг шахси, унинг жавобгарлигини енгиллаштирувчи ва оғирлаштирувчи ҳолатларни ҳисобга олишлари кераклиги, булардан келиб чиқиб, судланувчининг жавобгарлиги даражаси хусусиятига қандай ҳолатлар таъсир этганлиги, шунингдек, унинг шахсини тавсифловчи суд муҳокамасида тасдиқланган ва ЖК 54-моддасига биноан жазо тайинлашда суд томонидан ҳисобга олинган бошқа ҳолатларни ҳукмда кўрсатиб ўтиш лозимлиги ҳақида тушунтириш берилган.

Ўзбекистон Республикаси ЖКнинг 7-моддасида инсонпарварлик принципи белгиланган бўлиб, унга кўра, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги белгиланган.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 3-бандида, ЖКнинг 8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги, жиноятнинг ижтимоий хавфлилик хусусияти тажовуз объекти (инсон ҳаёти ва соғлиғи, мулк жамоат хавфсизлиги ва ҳ.к.), айб шакли, жиноий қилмишнинг қонунда қайси тоифага киритилганлиги билан белгиланиши, жиноятнинг ижтимоий хавфлилик даражаси қилмиш содир этилиши ҳолатлари (жиноий ниятнинг амалга оширилганлиги даражаси ва босқичлари жиноятни содир этиш усули, зарар миқдори ёки келиб чиққан оқибатлар оғирлиги, иштирокчиликда содир этилган жиноятда судланувчининг роли) билан белгиланиши ҳақида тушунтириш берилган.

Биринчи инстанция суди, судланувчи Д.Бвқлдао ва М.Мдлқврапга жазо тайинлашда, Ўзбекистон Республикаси Конституцияси, юқорида қайд этилган Қонун талаблари ҳамда Олий суд Пленуми қарори тушунтиришларига амал қилиб, жиноятнинг хусусияти ва ижтимоий хавфлилик даражасини, уларнинг шахсини, жазони оғирлаштирувчи ва енгиллаштирувчи ҳолатларни, чунончи, айбларига иқрор ва қилмишларидан чин кўнгилдан пушаймонлигини, муқаддам судланмаганликларини, қарамоғларида вояга етмаган фарзандлари борлигини инобатга олиб, ушбу ҳолатларни содир этилган жиноятнинг ижтимоий хавфлилик даражасини жиддий камайтирувчи ҳолатлар деб топиб, ЖК 135-моддаси 3-қисмининг “а” банди билан, ЖКнинг 
57-моддасини қўллаб, қонун санкциясида назарда тутилганидан ҳам камроқ озодликдан маҳрум қилиш жазосини тайинлаб, тўғри хулосага келган.
Юқоридаги асосларга кўра, судлов ҳайъати, апелляция шикоятларини қаноатлантирмасдан, ҳукмни ўзгаришсиз қолдиришни лозим топади.

Ўзбекистон Республикаси ЖПКнинг 49726, 49731-моддаларига риоя қилган ҳолда, судлов ҳайъати
а ж р и м      қ и л д и:
Жиноят ишлари бўйича Олмазор туман судининг 2023 йил 
11 декабрдаги Бвқлдао Дқвлар Рвлдаф ва Мдлқврап Мжқвдоа Ғқвлдага нисбатан чиқарган ҳукми ўзгаришсиз, келтирилган шикоятлар эса қаноатлантирилмасдан қолдирилсин.
Ажримдан норози тарафлар Ўзбекистон Республикаси ЖПКнинг 
510-моддаси тартибида Тошкент шаҳар суди жиноят ишлари бўйича судлов ҳайъатига тафтиш тартибида шикоят бериш ёки протест билдиришга ҳақлидирлар.

Раислик қилувчи судья: 

/имзо/

                  М.Ахмедов
Ҳайъат судьялари: 


/имзо/

                  Н.Касимова







/имзо/

         Ф.Халилов
Аслига тўғри:
